Vendim nr.34, datë 26.12.2019
Kolegji i Gjykatës Kushtetuese të Republikës së Shqipërisë, i përbërë nga:

Vitore Tusha, 

Anëtare  e Gjykatës Kushtetuese

Elsa Toska,

Anëtare  e      
“            “

Marsida Xhaferllari,
Anëtare  e       
“            “

në datën 26.12.2019 mori në shqyrtim paraprak kërkesën me nr.34 Akti, që i përket:

KËRKUES:

OSMAN BASHA      

SUBJEKT I INTERESUAR:

AGJENCIA E TRAJTIMIT TË PRONËS TIRANË 

OBJEKTI:
Shfuqizimi si i papajtueshëm me Kushtetutën e Republikës së Shqipërisë i vendimit nr.00-2016-2846, datë 08.11.2016 të Kolegjit Civil të Gjykatës së Lartë.

BAZA LIGJORE: 
Nenet 41/1, 42/1, 131/1/f, 134/1/i dhe 142/1 të Kushtetutës së Republikës të Shqipërisë; nenet 28, 29 dhe 30 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I


1. Kërkuesi, në cilësinë e trashëgimtarit të të ndjerit M.B., i është drejtuar Zyrës Rajonale të Kthimit dhe Kompensimit të Pronave (ZRKKP) të Qarkut Tiranë për të trajtuar pronën e subjektit të shpronësuar M.B. ZRKKP-ja, me vendimin nr.164, datë 09.06.2009, ka vendosur mosnjohjen e së drejtës së pronësisë së subjektit të shpronësuar, për sipërfaqen prej 50.000 m2, të ndodhur në fshatin Synej, Kavajë. Kundër këtij vendimi kërkuesi ka paraqitur ankim administrativ pranë Agjencisë së Kthimit dhe Kompensimit të Pronave Tiranë, e cila, me vendimin nr.97, datë 17.01.2013, ka vendosur deklarimin e mungesës së juridiksionit administrativ dhe kompetencës së saj për shqyrtimin e kërkesës.


2. Në këto kushte, kërkuesi i është drejtuar Gjykatës së Rrethit Gjyqësor Tiranë me kërkesëpadi me objekt anulimin e aktit administrativ, vendimit nr.164, datë 09.06.2009 të ZRKKP-së, Qarku Tiranë, njohjen e së drejtës së pronësisë ish-pronarit për 50.000 m2 tokë arë dhe kompensimin e kësaj sipërfaqeje trashëgimtarëve.


3. Gjykata e Rrethit Gjyqësor Tiranë, me vendimin nr.6258, datë 05.06.2013, ka vendosur rrëzimin e kërkesëpadisë si të pabazuar në ligj dhe në prova. 


4. Gjykata e Apelit Tiranë, me vendimin nr.788, datë 11.03.2014, ka vendosur lënien në fuqi të vendimit nr.6258, datë 05.06.2013 të Gjykatës së Rrethit Gjyqësor Tiranë. 

5. Kolegji Civil i Gjykatës së Lartë, me vendimin nr.00-2016-2846, datë 08.11.2016, ka vendosur mospranimin e rekursit të paraqitur nga kërkuesi, pasi nuk përmban asnjë prej shkaqeve të parashikuara në nenin 472 të Kodit të Procedurës Civile (KPC). 

II

6. Kërkuesi Osman Basha i është drejtuar Gjykatës Kushtetuese (Gjykata), duke pretenduar cenimin e së drejtës së pronësisë, për shkak se gjykatat nuk kanë zbatuar standardet që lidhen me procesin e rregullt ligjor, dhe në kërkesë paraqet këto shkaqe në mënyrë të përmbledhur: 
6.1. Është cenuar e drejta e aksesit në gjykatë, pasi Gjykata e Lartë ka vendosur mospranimin e rekursit pa e arsyetuar vendimin e saj. 
6.2. Është cenuar standardi i arsyetimit, pasi vendimet gjyqësore nuk janë bazuar në provat e shqyrtuara në seancë gjyqësore dhe as në ligj. 
6.3. Është zbatuar dhe interpretuar gabim ligji nr.9235, datë 29.07.2004 “Për kthimin dhe kompensimin e pronës”. Duke mos njohur Fletën e Radhorit si dokument pronësie, gjykatat kanë zbatuar keq ligjin në kohë të ndryshme për vërtetimin e pronësisë. Referuar shkaqeve të paraqitura në rekurs, Gjykata e Lartë, bazuar në nenin 472 të KPC-së, duhej ta kalonte çështjen në seancë gjyqësore dhe ta shqyrtonte në themel rekursin.  
III

Vlerësimi i Kolegjit

7. Kolegji vlerëson të theksojë fillimisht se prej datës 16 korrik 2018, Gjykata Kushtetuese nuk ka pasur kuorumin e nevojshëm ligjor për formimin dhe funksionimin e Kolegjit seleksionues për shqyrtimin paraprak të çështjeve. Pas plotësimit të këtij kuorumi u bë e mundur marrja në shqyrtim e kësaj çështjeje.

A. Për legjitimimin e kërkuesit  


8. Kolegji vëren se, sipas neneve 131/1/f, 134/1/i dhe 134/2 të Kushtetutës, si dhe nenit 71 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr.8577/2000), çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe i lirive themelore të parashikuara nga Kushtetuta, mund të vërë në lëvizje Gjykatën Kushtetuese. Ankimi kushtetues individual, në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, llojin e pasojave negative të pësuara, mundësinë për rivendosjen e të drejtës së shkelur dhe rregullimet e veçanta ligjore të shqyrtimit paraprak të kërkesës.

9. Kërkuesi legjitimohet ratione personae në lidhje me pretendimet e paraqitura në kërkesë, në kuptim të neneve 131/1/f dhe 134/1/i të Kushtetutës, pasi ka qenë palë në procesin gjyqësor të kundërshtuar. 

10. Në lidhje me legjitimimin ratione temporis, bazuar në nenin 71/a, pika 1, shkronja “b”, të ligjit nr.8577/2000, afati për paraqitjen e ankimit kushtetues individual është 4 muaj nga konstatimi i cenimit të së drejtës. 
11. Kolegji thekson se nenet 142, pika 1 dhe 146, pika 2, të Kushtetutës parashikojnë detyrimin për arsyetimin e vendimeve gjyqësore dhe për shpalljen publikisht të tyre në çdo rast.

12. Nga aktet bashkëlidhur kërkesës rezulton se procesi gjyqësor i kundërshtuar ka përfunduar me vendimin nr.00-2016-2846, datë 08.11.2016 të Kolegjit Civil të Gjykatës së Lartë, kurse ankimi kushtetues individual është paraqitur në Gjykatën Kushtetuese në datën 07.09.2018. Kolegji konstaton se ka qenë kërkuesi që ka ushtruar rekurs në Gjykatën e Lartë dhe se ai nuk ka ngritur ndonjë pretendim apo nuk ka paraqitur ndonjë provë që të ketë marrë dijeni efektive për këtë vendim në një datë të mëvonshme apo për pamundësinë reale të tij për të paraqitur kërkesën në Gjykatën Kushtetuese brenda afatit ligjor 4-mujor. 
13. Në vështrim të rrethanave të mësipërme, Kolegji vlerëson se kërkesa drejtuar Gjykatës Kushtetuese është paraqitur pas kalimit të afatit 4-mujor të parashikuar nga neni 71/a, pika 1, shkronja “b”, të ligjit nr.8577/2000. Për këtë arsye, kërkuesi nuk legjitimohet ratione temporis për vënien në lëvizje të juridiksionit kushtetues.    

14. Në përfundim, Kolegji vlerëson se kërkesa e paraqitur nuk plotëson kriteret ligjore për pranimin e saj për shqyrtim në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, shkronja “ç”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:
Moskalimin e çështjes për shqyrtim në seancë plenare.

